                                                                                       Николай Угарин
ЯРСЫЗ ЯРЛАР
(драма бер бүлектә)
Катнашалар: 
Герасим – 60 яшьтә                                                                             
Лиза – 60 яшьтә                                                                                          
Аня – кызлары, 23 яшьтә                                                                           
Маша – кызлары, 30 яшьтә                                                                       
Ирина – киленнәре                                                                                      
Игорь – Аняның йөргән егете                                                                     
Костя – авыл егете                                                                                   
Федосья – күрше карчыгы

Сәхнәдә Герасимның хуҗалыгы: кирпеч йорт, матур өйалды баскычы (болдыр), алма бакчасы. Җәйге кич. Зур сумкалар күтәреп Аня белән Игорь керәләр. Игорьнең кулында магнитофон. Әйберләрен куялар. Аня кулларын канат кебек җәеп, бөтерелә.                                                                                     Аня. Менә кайтып та җиттек. Игорь,таныш бул, бу безнең йорт. Мин шушында үстем,

бакчасында рәхәтләнеп уйнадым! Әнә теге күлдә      үрдәк кебек чумып йөзә идем.                                                                                                                                    Игорь. Нинди матур монда!                                                                                  
Аня. Ошыймы? Миңа да бик ошый. Тегендәрәк, күл артында юкә урманы бар. Дус кызларым белән гел шунда йөри идек. Юкә чәчәк аткандагы хуш исне сулап туярлык түгел! Синең юкә чәчәге салып чәй эчкәнең бармы?                                                                                                Игорь. Юк, бер дә туры килмәде.                                                                   
Аня. Аңардан да тәмлерәк чәй дөньяда юк. Балсыз да баллап чәй эчкән кебек. (Пауза) Шулай урманга бара идек тә, агач төбендә ятып кош сайравын, бал кортлары безелдәвен тыңлый идек. Кояш нурлары битләрне кытыклый, күктә галәмәт зур мамыктай болытлар йөзә. Минем шуларга утырып бәхетемне эзләп бик еракка йөзеп китәсем килә иде. Хыяллар, хыяллар... Яшь чакта ниләр турында гына хыялланмыйсың! Бәхетсезлек турында бер тамчы да уйлап карамыйсың шул. Хәтта юл читендәге ташлар да гаҗәеп матур булып тоелалар иде.                                                                                                      Игорь. Син үзеңне бәхетсез дип саныйсыңмы?                                                       
Аня. Юк, болай гына, сүз җае чыкканга гына әйттем. Кайчакта артыгын әйтеп ташлыйм шул. Тел бистәсе, дип уйлый күрмә тагын. Миңа бик күңелле бүген. Җилләр артыннан йөгерәсем, күбәләк кебек очасым, җырлыйсым, биисем килә.                                                         Игорь. Теләгегезне үтәргә мин һәрвакыт әзер, сеньора. (магнитофон     кабыза)                                                                                                                               Аня. Игорь! Кадерлем! Бәхеткәем минем! Сөеп туялмас ярым син!                                       (Аня белән Игорь бииләр. Музыка туктый.)                                                         
Игорь. Тагын биибезме?                                                                                                
Аня. Юк, соңрак. (Пауза) Игорь, әйт әле дөресен, сиңа минем белән чынлап та рәхәтме?                                                                                       
Игорь. Әйе.                                                                                                                        Аня. Яратасыңмы мине?                                                                                         
Игорь. Әйе.                                                                                                                    
Аня. Миңа өйләнерсеңме?                                                                                       
Игорь. Нигә сорыйсың? Без бит инде сөйләштек.                                            
Аня. (сумкасыннан фата (бөркәнчек) алып кия) Шушы бөркәнчекне ябынып, синең яныңда утыру чынлап та насыйп булыр микән? 
Игорь. Аня, син болай да бик чибәрсең, бөркәнчек япкач, бигрәк тә. Әти-әниең белән сөйләшербез дә, гөрләтеп туй итәрбез.                                 
Аня. (шаярып) Игорь, фата астында нишлиләр, беләсеңме?                      
Игорь. Нишлиләр?                                                                                                        
Аня. Исеңә төшер. Әче!                                                                                       
Игорь. Туйга кадәр фата астында үбешергә ярамый. Гомерең буйларына бер тамчы бәхет күрергә тилмерерсең...                                          
Аня. Син җыен юк-барга ышанасыңмы? Әче, Игорь! (Игорьне чакырып, йөгерә)                                                                                                          Игорь. Эх, Аня! (Аня артыннан йөгерә, куып җитеп үбә)                                        
Аня. Әче, әче...                                                                                                    
Игорь. Һаман әчеме? Хәзер балландырабыз аны! (Үбә)                                          
Аня. Барыбер әче! (Аня үзе рәхәтләнеп Игорьне үбә. Үбешеп икесе дә егылалар) Игорь, кадерлем... Син хыялымдагы сөйгән ярым...                                                                        Игорь. Аня! (Үпмәкче, тик Аня аның кочагыннан чыга)                                            
Аня. Җитәр, артыгын кыланмыйк Дөрестән дә әче булуы бар.      
Игорь. Беркайчанда! Безнең тормыш искиткеч матур булачак! Балда-майда гына йөзәрбез.                                                                                             
Аня. Игорь, син астрологларга ышанасыңмы?                                        
Игорь. Ышанам.                                                                                                   
Аня. Ә мин – юк. Дөресен генә әйткәндә, аларның бар юраулары миңа туры килә. Шуңа да ышанасым килми. Бер җүнле нәрсә дә юраганнары юк.                                                                                                     Игорь. Алайса, ышанма. Һәрбер кешенең язмышын каян белеп бетерсеннәр инде?                                                                                               Аня. Аларга ышансаң, быел миңа...                                                           
Игорь. Оныт син аларны. Барысы да яхшы булыр!                                   
Аня. (еракка карап) Ой, балалар су коена! Нинди бәхетлеләр алар. Мин дә шундый идем. Малайлар белән сугышлы уйнарга ярата идек... (Уйнап) Кулларыңны күтәр! Та-та-та-та!!! (Игорь, атылган кебек егыла. Тиз генә сикереп тора, үзе дә “ата”. Сугышлы уйныйлар.) Без булмаган җир, без кермәгән бер тишек тә калмый иде. Малайлардан начаррак идек. (Пауза) Ә син үзең турында берни дә сөйләмисең?       Игорь. Мин сине тыңлыйм. Тавышыңны һәрвакыт ишетеп торасым килә. Үзем турында ни сөйлим... Балачагым бик татлы булмады. Әтисез, чит-ят ирләр арасында үтте... Искә төшерәсе дә килми. Бәлки кайчан да булса сөйләрмен...                                                                              Аня. Мин бит сине юлдан кайткач ашатмадым да. Чәй булса да эчерим. Өйдә дә тавыш-тын юк, кая китеп беткәннәрдер? Әйдә, өйгә керик.                                                                                                                Игорь. Син керә тор. Мин чиста авыл һавасын сулыйм әле тагын.  
Аня. Алайса, менә монда утыр. (Эскәмиягә утырта. Алмагачтан алма өзеп Игорьгә бирә) Мә, сыйлан.                                                                     
Игорь. О, тәмам пешеп җиткән бу!                                                                  
Аня. Мин чәй куям (өйгә кереп китә).                                                          
Игорь. (алманы каба) Ой, кортлы! (Алманы өстәлгә куя, авызындагысын төкерә. Урам буйлап Костя килә. Игорьне күргәч, туктый, карана. Аннары бакчага керә)                                                                                                                         Костя. Сәлам.                                                                                                  
Игорь. Сәлам.

Костя. Син кем?                                                                                             
Игорь. Мин? Игорь.                                                                                         
Костя. Исемеңне сорамыйм. Әнә теге чикерткәнең кеме буласың?                                                                                                           Игорь. Дусты. Кияве, дисәм дә була. Ә син кеме?                                           
Костя. Ә мин никахлашмаган ире. Минем турыда берни дә ишетмәдеңмени, “кияү”?                                                                                  Игорь. (усал) Юк, ишетмәдем. Сөйләргә өлгермәгәндер.                         
Костя. Ну-ну, тузынма, шаяртам гына.                                                             
Аня. (чыга) Игорь, кем белән сөйләшәсең анда? (Костяны күреп)   Костя? Син кайттың да мени? Кайчан?                                                                   
Костя. Ну, исәнме. Кешеләр, очрашкач, исәнләшәләр бугай. Әллә шәһәрдә башкачаракмы?                                                                                          
Аня. Исәнме.                                                                                                      
Костя. Чибәрләнгәнсең, кәттәләнгәнсең. Карап туярлык түгел. Ул күкрәкләр, ул аяклар, ул ботлар – берьюлы кабып йотасы килә.            
Аня. Җитте сиңа!                                                                                            
Игорь. Син нәрсә?!                                                                                                   
Костя. Акрын! Моңа кадәр әле беркемнең дә миңа тавыш күтәргәне булмады. (Аняга) Син мине берәрсе белән бутыйсыңмы әллә?                                                                                                              Герасим тавышы. Тр-р-р! Уф, бер тамчы хәлем калмады. Маруся, атны тугар. Ә син пычкы, балталарны алып кер. Эшләгез, давай!                                                                                                                    Аня. Әтиләр кайтты.                                                                                          
Костя. Ну, ярар, аннары сөйләшеп бетерербез. Кичкә кадәр, Аннушка! Чао, “кияү”! (Китә)                                                                                  
Аня. (үз алдына) Каян килеп чыкты инде бусы тагы, башка бәла? (Игорьгә) Кадерлем, гафу ит мине.                                                                        
Игорь. Нәрсә өчен?                                                                                               
Аня. Костя өчен. Шундыйрак инде ул. Тагын... Беләсеңме, безнең әти... Кыскасы, берничә минутка югалып тор әле син. Күл буена барып кил. Миңа әтине җайларга кирәк, шунсыз безнең берни дә барып чыкмас. Аннары үзем чакырырмын. Ачуланма инде миңа.                                                                                                                    
Игорь. Сиңа ачуланып буламы соң!                                                                      
Аня. Алайса, бар. (Игорь китә) Нишләп әле аны бик тиз чыгарганнар? Алты елга утыртканнар иде бит. Белгән булсам, Игорьне алып та кайтмаган булыр идем. Әтиләрнең фатихасыннан башка да өйләнешкән булыр идек.                                                                                                              

        Герасим керә, итекләрен сала, аяк чолгауларын бер читкә атып бәрә.                  Герасим. Кайнар чәй дә ала белмәгәннәр. Йә казан алырга иде, елга суыннан чәй кайнаткан булыр идек. Әйтмәсәң, берни эшли белмиләр, икәүләп йөриләр шунда буталып. Салкын су эчә торгач тәмам хәл бетте. Лиза! Лиза, дим!                                                                                                  Лиза. (керә) Нәрсә тагы?                                                                           
Герасим. Көмешкә алып чык. Башмаклар (тапочкалар) да эләктер, аякларым тирләде. (Лиза йортка кереп китә.Һавага карап.) Ай-ай, болытларга итә. Төне буе кояр, мөгаен. (Тешләнгән алманы күреп.) Кем йөргән монда? Шайтан алгырлары, өйдә юклыкны гына карап торалар. (Лиза шешә, рюмка, тапочкалар алып чыга.)                                                          Лиза. Мә, соңгысы. Бүтән юк, сорама да.                                              
Герасим. Салып бир.                                                                                    
Лиза. Үзең сала алмыйсыңмы?                                                                  
Герасим. Әйткәнне эшлә! Кулың өзелеп төшәр, дип куркасыңмы?              
Лиза. (сала) Их, синең белән!..                                                                  
Герасим. (эчә) Чөгендер көмешкәсеннән башка нәрсә тапмадыңмы? 
Лиза. Тагын нәрсә белән куарга соң? Шикәр сатып алалмадык бит.  
Герасим. Үзең дә эч. (Лиза салып эчә.) Менә нинди вакытлар җитте – эшлисең, эшлисең, хәтта шикәр алырга да акча юк. Өстәгеләр ни уйлыйлардыр. Мескен халык ике ятып бер төшләренә дә кермидер.        

                            Маша керә, кулында камыт.                                                                             Маша. Тугардым. Атны абзарга ябаргамы?                                            
Герасим. Соңрак. Бераз ял итсен. Солы салдыңмы?                            
Маша. Салдым.                                                                                      
Герасим. (рюмка суза) Эчеп куй, арыганың бетәр.                                
Маша. Мин эчмим.                                                                                
Герасим. Иртәгә дә урманга барабыз. Тагын берәр машиналык утын әзерләргә кирәк. Эч, иртән торырга җиңелрәк булыр. Кыз бала түгел бит инде син.                                                                                                 Лиза. Кыз булмый, хатын түгел инде. Ну, шул телеңне! (Маша китә)
Герасим. Ну, ялгыш әйттем инде, шуннан нәрсә? Кыз... Күптән хатын булырга тиеш инде, ә ул һаман безнең янда яши. Мине тыңламады шул, шуңа кияүгә дә чыгалмый.                                                             
Лиза. Чыгар әле. Кияүгә дә чыгар...                                                               
Герасим. Хәтта Чукмар Иванының кызы да кеше булды, ә безнекеләр...             
Лиза. Кызларыбызны күпсенәсеңме әллә.                                                
Герасим. Мин улларымны өйләндердем, ә син кызларыңны һаман кияүгә бирәлмисең.                                                                                              Лиза. Алар минеке генә түгел, синеке дә.                                                      
Герасим. Вәт-вәт... Кем кызы – Герасим кызы, дияләр. Мин, карт кеше, алар өчен оялып йөрим, ә үзләренең исләре дә китми. Маруся турында әйтеп тә тормыйм инде. Юләр, тек юләр. Нинди кияү табып бирдем бит, ә ул... Тьфү! Ә Аня... Шәһәр тиклем шәһәрдә берәрсен табалмыймы? Герасимның кызлары шулкадәр ямьсезмени?             
Лиза. Менә кияүгә чыгарлар да, кош балалары кебек очып китәрләр. Аннары, яныбызда гына яшәсеннәр иде, дип юксынырсың. Улларыбызга да хатыннары гына кирәк, безгә килгәннәре дә юк.       
Герасим. Җитте сиңа, күп лыгырдыйсың. Әйт үзенә, мунча яксын. Суны күлдән ташысын. Йомшак судан тән йомшарып китә.             
Лиза. Күлдән су ташырга җиңел дип беләсеңме? Кое суы да ярар.        
Герасим. Әйткәнне эшлә!                                                                      
Лиза. Их, синең белән... Маруся! Маруся, дим! (Маша керә) Мунча як, суны күлдән ташы. Әтиеңнең юынасы килә.                                     
Маша. Ярар.(Китә.Йорттан Аня чыга, кулында коньяк белән яулык.)                      Аня. Сәлам, әнием. (Лизаны үбә)                                                                        
Лиза. Йә, ходам, син өйдә идеңмени, кызым?                                                  
Аня. Исәнме, әтием? (Герасимны үбә)                                                               
Лиза. Анна, син кайчан кайттың соң?                                                                  
Аня. Яңа гына. Чәй эчәргә дә өлгермәдем әле.                                            
Герасим. Йә, кызым, сөйлә, шәһәрдә ни хәлләр бар? Укуың беттеме? Күчтәнәчләрең дә бар икән.                                                                     
Аня. Бусын сиңа атап алдым, әтием. (Коньяк бирә) Ә монысы сиңа,  әнием. (Лизаның иңенә яулык сала.)                                                                  
Лиза. Рәхмәт.                                                                                            
Герасим. Нәрсә хөрмәтенә инде болар?                                                  
Аня. Мине котлый аласыз. Әти, хыялың тормышка ашты, кызыгыз диплом алды!                                                                                                        Лиза. Кит аннан... (Чынлапмы?)                                                                   
Герасим. Булдыргансың, кызым! Кәефемне күтәрергә ярый әле син бар, сөендердең! Яле, яле, бир әле монда. (дипломны ала)                       
Лиза. Укытучы булдыңмы инде, балам?                                                      
Аня. Укытучы, әнием! Башлангыч сыйныфлар укытучысы – теләгегезне үтәдем. 

Герасим. (укый) «Настоящий диплом выдан Кулаковой Анне Герасимовне в том, что она...» Вәт! Менә шундый булырга кирәк! Герасимның кызлары укый алмыйлар, дип лыгырдыйлар. Нишләп укый алмасыннар, ди, күрсәтербез әле без аларга! Әфарин, кызым! Кил әле, үбим бер! (Аняны үбә). Дипломны юарга кирәк, анасы, рюмкалар (чәркәләр) алып чык. (Лиза йортка кереп китә)
Аня. Әтием, сиңа әйтәсе тагын бер сүзем бар иде!                                        
Герасим. Нәрсә тагын?                                                                                           
Аня. Мин кияүгә чыгармын, ахрысы.                                                          
Герасим. Нәрсә? Кияүгә? Кызым, ник аны башта ук әйтмәдең? Берүк чык, синең өчен берни жәл түгел. Иң зиннәтле, иң бай туй синеке булыр! Герасимның кызларына кияү чыкмый, дип сөйләп кенә карасыннар моннан соң! Кем ул? Курсташыңмы? Синең кебек ул да укытучымы?                                                                                              
Аня. Мин аны алып кайттым инде. ЗАГСка гариза яздык, туй киемнәре дә алдык. Менә, сезгә әйтергә кайттык. Ул монда гына, чакырыйммы? 
Герасим. Нәрсә көтәсең, чакыр тизрәк, ниндирәк икән булачак киявем?                                                                                                              Аня. Хәзер. (Китә)                                                                                       
Герасим. Маладис, кызым! Менә бу сөенеч ичмасам! Лиза, Лиза, дим! 
Лиза. (Чыга) Киләм бит инде, аз гына сабыр ит, бер тынгылык юк синең белән!                                                                                                           Герасим. Нинди тынгылык, оныт син аны! Анна кияүгә чыга.                
Лиза. Кияүгә? Юкны сөйләмә! (Китмәкче)                                                 
Герасим. Син кая? Утыр менә шушында. Хәзер кияү белән таныштырачак, алырга китте.                                                                            
Лиза. Ничек инде болай, көтмәгәндә-уйламаганда, диюем?! Кеше алдында мондый кыяфәттә утыруы да оят! (Сикереп тора)                    
Герасим. Утыр. Аннаны яучылыйлар, сине түгел. 

(Лиза утыра. Арткы планда Аня белән Игорь.) 
Аня. Игорь, ни булды сиңа? Костя анда да бардымы әллә?                             
Игорь.Юк, юк, бар да яхшы!                                                                              
Аня. Башыңны күтәр, әтигә ошасаң, безне өйләнешкән дип сана. (Әти-әнисе янына алып керә) Игорь, таныш бул: минем әти белән әни. Ә бу Игорь, ярәшкән егетем.                                                                                Герасим. Исәнме, улым, кияү, дисәк тә ярыйдыр.                                            
Игорь. Исәнмесез, шулай булсын!                                                                   
Герасим. Мин Герасим Сидорч. Ә бу Лиза, әнкәбез.                         
Игорь. Мин Игорь.                                                                                                   
Аня. (уйнап) Менә таныштык та. Фатихагызны бирсәгез дә була. 
Герасим. Ашыкма, балам. Һәр нәрсәнең үз тәртибе бар.                    
Аня. Мин бик бәхетле, әтием: Игорь янымда, бик яратам үзен. (Фата белән бии, арткы планда Маша чиләкләрен күтәреп арлы-бирле йөренә.) 
Герасим. (Игорьгә) Кечкенәдән биергә яратты, яхшы кызый.                    
Игорь. Миңа да бик ошый ул.                                                                   
Герасим. Йә, сөйләп җибәр, үзең кайдан, ниләр җимерәсең?                  
Игорь. Мин Чабаксарда үстем. Прапорщиклар мәктәбен тәмамладым. Бер атнадан частьтә булырга тиешмен. Шуңарчы өйләнергә иде. 
Герасим. Бер-берегезне күптән беләсезме?                                                      
Аня. Бер атна гына, әти. Бер күрүдән гашыйк булдык. Бер күрүдән һәм мәңгегә. Шулай бит, Игорь?                                                                           
Герасим. Алай икән...                                                                                       
Лиза. Ата-анаң бармы?                                                                                   
Игорь. Әтием мин сабый чакта ук үлгән. Әнием таксопаркта диспетчер булып эшли.                                                                                                        Лиза. Шуны да сорамакчы идем...                                                               
Герасим. (ачуланып) Лиза! (башка тон белән) Димәк, өйләнергә исәпләдең?                                                                                                          Игорь. Вакыт инде.                                                                                                 
Лиза. Ә частең кайда, еракмы?                                                                              
Игорь. Якын түгел, Кавказда.                                                                               
Лиза. Йә, аллам! Анда бит сугыш бара түгелме?                                                              Игорь. Безнең часть кайнар нокталардан читкәрәк урнашкан.             
Герасим. Ярый, шулай да булсын, ди. Язмышыңны армия белән бәйләмәчексең инде алайса, чынлап та хәрби буласың киләме?

Игорь. Хәрби хезмәт ошый миңа.                                                         
Герасим. Ярый, синеңчә булсын, ди. Минем Аннам институт бетерде, укытучы булды. Хәрбиләрне бит аларны бер урыннан икенче урынга күчереп йөртәләр, менә шуны уйлыйм әле мин – аның укуы, синең арттан тагылып йөреп, әрәмгә китмәсме?                                                             Лиза. Герасим...                                                                                                
Герасим. (ачуланып) Нәрсә тагын?                                                                         
Аня. Эш булмаса, өйдә утырырмын. Берәр дистә бала табармын, вакытны бушка үткәрмәбез, әти.                                                                               
Лиза. Атасы, балалар ерактан кайтканнар бит, арыганнардыр, ачыкканнардыр.                                                                                               Герасим. Ашат! Мин каршы киләммени?                                                                
Лиза. Анна, кияүне өйгә алып кер. Ашат, чәй эчегез. Барыгыз.                     
Игорь. Борчылмагыз, мин ач түгел.                                                                 
Лиза. Барыгыз, бар.                                                                                             
Аня. Әйдә, Игорь, юкә чәчәге салып чәй эчерим әле үзеңә.

(Лиза Аня белән Игорьне йортка озата.)                                                            Герасим (ачуланып). Кысылмаган җирең юк! Күпме әйтергә була сиңа,авызыңа су кап та, тик кенә утыр, дип. Юк бит, һаман кирәкмәгән җиргә тыгыла.                                                                                                            Лиза. Кешеләр белән адәмчә сөйләшергә тәки өйрәнмәдең син, Герасим. Сиңа шул кешенең күңелен төшерергә генә булсын. 
Герасим. Өйләнмәкче берәү! Кем соң ул шулкадәр минем – Герасимның кызына өйләнергә? Прапорщик, имеш! 

Лиза. Егете яхшы күренә, бик тынычка охшаган. Явыз ният белән килмәгән бит. 

Герасим. Моңардан хәрби чыкмаячак. Икәүләп бераз дөнья гизеп йөрерләр дә – шуның белән шул. Йә, кем инде ул прапорщик? Аны ни солдат, ни офицер хөрмәт итми. Офицер булса – бер сүзем дә юк. Аннаны алып китәр дә еллар буе яшәрләр берәр кайда. Ә миңа хуҗалыгымда ярдәмче булырдай кияү кирәк! 
Лиза. Алып китсен. Кыз бала барыбер ата йортында кала алмый. 
Герасим. Авызыңны яп, тавык мие эчкән нәрсә. 

Лиза. И, аллам, кызыбыз кияүгә чыга, сөенергә кирәк, ә без... Сиңа беркем дә ярый алмас. 
Герасим. Телеңне тый, дәшмә, диләр сиңа!

Федосья керә, кулында көмешкә шешәсе. Бераз салмыш, каранып кулын селки. 
Федосья. Көш, көш! Артымнан ияреп йөрмәгез, барыгыз өйгә сыпыртыгыз. Петенька, әтәчкәем, барысын да өйгә алып кайт, мин бүген бераз гына салмыш.                                                                 
Лиза. Шушы гына җитми иде. Көнгә йөз кермәсә, күңеле булмый. 

Федосья. Эх, Герасим! Кудым тек, кудым! Шәп килеп чыкты! Менә шушында, синең яныңа гына утырыйм әле. (Герасим белән янәшә утыра) Сине сыйларга, дип килдем. Икәү генә берәрне җиффәрик әле! Лиза, син безгә теш кайрама, синекен эчмибез! (Рюмкаларга бүлә)
Лиза. Бик кирәгең бар иде. Кем соң син шулкадәр! 

Федосья. Ярар инде, мырылдама, кил, сиңа да салам, кикригең торып бассын! 
Лиза. Тьфу! Оятсыз, йөрисең инде шунда. 

Федосья. Нәрсә әйттем соң әле шулкадәр җенләнерлек? 

Герасим. Ни хөрмәтенә сыйлыйсың соң бүген? 

Федосья. Әтәчем күкәй салды – шул хөрмәткә! Тот, Герасим (рюмка бирә) Ирләрчә берәрне манчыйк әле, ирләр кадәр эшләмәдемме, ат урынына җигелмәдемме? Нигә әле мин ирләрдән кимрәк эчәргә тиеш?! Синең хатының гына ул, ни эчә, ни эшли, ни бирә белми... 

Лиза. Минем эшне син килеп эшлисеңме әллә? 
Федосья. Син минем кебек ялгыз түгел. Янәшәңдә ирең, өеңдә хезмәтчең бар. 

Герасим. (йодрыгы белән өстәлгә суга) Цыц! Тагын шул сүзне кабатласаң башыңны шешәң белән бәреп ярам! 

Федосья. Нәрсә әйттем әле мин? Әйе, дөрес, Маруся гына түгел, Лиза да эшли анысы. Исерек баштан ни әйтмәмен, барысын да йөрәгегезгә якын алмагыз. Шаярып та булмый сезнең белән. 

Герасим. Шаяра имеш... Ярар, әйдә, сал. 
Федосья. Күптән шулай диләр аны. (Рюмкаларга сала) Талашып утырганчы, мә, тот. 

Герасим. (эчә) Әйт, ни кирәк? 

Федосья. Бер әйбер дә кирәкми. Мин бит сине яратып кына. Лиза, алай усал карама. Мин аның үзен түгел, күңелен яратам. 

Лиза. Кем караган соң әле сезгә? 
Герасим. Болай гына эчермисең бит инде, йә, әйт. 
Федосья. Болай гына ярамый мени? Эх, Герасим, алтынкаем, бәрәңге казыр вакыт җитә бит, сукаң төзекме? 

Герасим. Ватык булса ремонтларга җыенасыңмы әллә? Ирләр эшен дә эшлим, дип, шапырындың бит. 

Федосья. Көрәк белән генә җиңеп булмас, бакчам зур бит. Ярдәмеңнән ташлама инде. 

Герасим. Вакытыннан алда кайгырма. Сыйламасаң да, алышыр идем. 
Федосья. Менә монысы өчен рәхмәт сиңа, Герасим. Теге дөньяда син точно оҗмахка эләгәчәксең! 
Герасим. Йә-йә, вакытыннан алда гүргә тыгып куйма әле. (Ирина керә) О, килен! Түргә үт, утыр. Алтын минем килен! Ул килеп керсә өебез яктырып китә. 

Ирина. Рәхмәт, мин бер минутка гына, эшем күп, маллар да ашатмаган. Миша монда түгелме? 
Герасим. Юк, килгәне юк. 
Лиза. Эштәдер ул. 
Ирина. Эшендә дә юк. Ярый, киттем мин. 
Лиза. Сабыр ит, балага алма булса да ал. (Алма җыеп Иринага бирә).   

Ачуланыштыгызмы әллә? 

Ирина. Безнең ачуланышмаган чак бар мени? Кичә төн уртасында кайтып керде, исерек. Кайда йөргән, кем белән йөргән – бер ходай белә. Киттем мин. 

Лиза. Килен, соңрак Миша белән безгә килегез. Анна кияве белән кайтты, җыелышып утырып алырбыз. 

Ирина. Ярар. 
Федосья. Килен, ашыкма, утыр. Ипидән өстен булма. 
Ирина. Рәхмәт, башка вакытта. (Китә) 
Федосья. Алайса, Лиза, син эчеп куй. (Лизага рюмка суза) 
Лиза. Ярар инде, бир. (Көмешкәнең берничә тамчысын өстәлгә тамыза) Мәрхүмнәрне искә алыйк. 

Федосья. Авыр туфраклары җиңел булсын. (Икесе эчәләр) Берәрне җырлап та куйыйк инде, Лиза кушыл. (Җырлыйлар)
Лиза. Нишләп әле үзебез генә утырабыз, кияү белән кызны да чакырыйм. (йортка кереп китә) 

Федосья. Кияү, дисеңме? Герасим, кай арада кияүле булдыгыз соң әле? 

Герасим. Хәзерге яшьләр кияүле генә түгел, оныклы итәргә дә күп сорап тормыйлар. 

Федосья. Кайсысын кияүгә бирдең соң? Нишләп мине чакырмадың? Мин монда аны сыйлыйм, сыйлыйм, ә ул миннән башка гына кыз биреп ята икән. 

Герасим. Бирмәдем әле. Анна шәһәрдән берәүне тотып алып кайткан. Сал әле тагы. Ул хәзер кияүле генә түгел, дипломлы да!
(Йорттан Лиза, Аня, Игорь чыга.) 
Аня. Хәлләрең ничек Федосья түтәй? 

Игорь. Исәнмесез. 
Герасим. Менә ул минем булачак киявем. 
Федосья. Аннушка, кияүгә чыгасың икән. Шәп кияү тапкансың. Моның астында ятсаң да була. 
Аня. Күп сөйлисең, Федосья түтәй. 

Федосья. Йөрәгең астында тибенеп ятучы юкмы соң әле? 

Герасим. Федоcь, телеңне тый. 
Федосья. Ул кадәр нәрсә әйттем әле мин! Хәзерге яшьләрнең беренче балалары 2-3 айдан ук туа бит. Лиза гына ул, җүләр, 9 ай күтәреп йөрде. Ярар, мин исереккә ачу тотмагыз. Бәхетле булыгыз. Мәле, эчеп җибәр. (Аняга рюмка суза) 

Аня. Эчмим мин. 

Федосья. Аңладым, ярамыйдыр. Йә, кияү, син тот! 
Игорь. Рәхмәт, мин дә эчмим. Өлгерербез әле. 

Федосья. Гаҗәп хәлләр бар икән! Яшьләр бит хәзер бозаулар кебек чүмерә, ә болар... Мине санламыйсызмы әллә? 
Аня и Игорь. Юк, юк!  (Маша керә) 

Маша. Су җылынды. Бар, юын. 
Герасим. Ярар. 
Лиза. Маруся, сыерны да сау. (Маша тавыш-тынсыз чыгып китә.)
Игорь. Кем бу? 
Герасим. Минем тулыр-тулмас кызым ул, Маруся.

Лиза. Тиле түгел ул, ник алай әйтәсең? 
Герасим. Акыллы да түгел инде. 
Лиза. Их, җанга тия шундый сүзләрең. Балаңа әйтә торган сүзме инде  шул, үзеңнән биздереп бетерәсең бит. Син генә әллә кем! 

Герасим. Лиза! 

Лиза. Шуңа китәләр дә оныталар туган йортларын. Мин дә килмәс идем. Нәрсәгә килергә соң монда? Синең тәмсез телеңне тыңларгамы? 

Герасим. Лиза! Хәзер үк авызыңны йом! Рюмкаң (чәркәң) чүмәкәй идеме әллә? 

Аня. Җитте сезгә, талашмагыз! Үзегез генә түгел бит. (Игорьгә) Ул минем апам. 

Герасим. Ярый, юынып алыйм, тәнемә ял булыр. Лиза, мунчага чиста кием китерерсең. 
Лиза. Их, өзгәләп ташлар идем шуны! Әшәкелегенә күпме түзәргә була инде, күрәсем дә килми үзен! 

Аня. Әни, син бар, өйгә кер. Игорь алдында оят бит. Федосья түтәй, син дә кер, күчтәнәчләр белән чәй эчегез. 

Федосья. Ярар, ярар! Мин чакырган җиргә гел барам ул. Ашыйсы да килә башлады. (Лиза белән Федосья кереп китәләр.) 

Аня. Игорь, зинһар ачуланма инде. 

Игорь. Син борчылма, мондый гына хәлләрне күргән бар. (Пауза) 

Аня. Нәрсә турында уйлыйсың? 

Игорь. Уйламыйм. 
Аня. Син үзгәрдең. Кәефеңне боздылармы? 

Игорь. Син нәрсә инде, Аня. 
Аня. Әтигә ачуланма син, әйбәт ул. Усаллыгы бар инде. Аныңча гына булганны ярата, безнең гаиләдә аның сүзе – закон (канун). 

Игорь. Аня, синең апаң... Ул кияүдәме? 
Аня. (кинәт кычкырып көлә) Юк, ул тилене кем алсын? 

Игорь. Миңа калса, ул бер дә тиле түгел. 
Аня. Безнең йортта аны мал-туардан башка беркем дә яратмый. 
Игорь. Аның күз карашлары шәфкатьле. 
Аня. Игорь, мин сине танымыйм. Шул тилегә гашыйк   

булмагансыңдыр бит? 

Игорь. Нигә тиле дисең соң аны? 
Аня. Акыллы булса, болай йөрмәс иде. Аның турында сөйләшмик әле, күңелем болгана башлый. Бер-беребезнең куңелен төшермик. (Башка тон белән) Игорь, йәле, карале миңа. Сине моңсу итеп күрәсем килми, елмай инде бераз. Син миңа сөенмисең дә бугай. 

Игорь. Син нәрсә инде, Аня? Бар да әйбәт! 

Аня. Үзең миңа өйләнмәкче буласың, үзең күңелемне дә күрә белмисең. 

Игорь. Мин мәхәббәт академияләрен бетермәдем шул, гафу ит. Моңа кадәр беркем белән дә чын-чынлап дуслашканым булмады. Син – беренче мәхәббәтем. 
Аня. Чынлапмы? 
Игорь. Чынлап. 

Аня. Игорь, кадерлем минем, син шулкадәр матур, чәчләрең, иреннәрең, фигураң. Күреп туярлык түгел. (Иркәли, үбә) Син мине азгынга санама. Бик яратам сине, җаным. Тизрәк синеке буласым, назлы кочагыңда иркәләнәсем килә. (Арткы планда Костя күзәтеп тора) 

Аня. Игорь, иркәлә әле мине. 
Игорь. Шулаймы?

Костя. Әллә синең хатын-кыз кочканың булмадымы? Кем шулай   

иркәли инде! 
Игорь. Анысы синең эш түгел. 
Костя. Үземә өйрәтмичә булмас ахры. (Аня янына бара) 
Аня. Костя, тилермә! 

Костя. (Аняны җиргә егып сала) Аны менә шулай иркәләргә кирәк.

(Игорь белән Костя сугышалар. Игорьнең күлмәге ертыла. Йөгереп чыккан Маша сөлге белән Костяга суккалый.) 
Маша. Монда сиңа ни кирәк?! Кем чакырды сине?! Ычкын моннан! Күпме хатын-кызны көчләдең бит инде. Кайчан гына катарсың икән? 
Костя. Телең дә бармени? Сине бит барсы да телсез (әпә), диләр. Әллә сине дә иркәләргәме? Бозаудан башка үбүче дә юктыр сине? (Марусяга бәйләнә, Игорь белән Костя тагын сугышалар, Игорь егыла) 

Аня. Костя, зинһар өчен, кит. Тавыш чыгарма инде. 

Костя. (Игорьгә күрсәтеп) Миңа башта аның белән танышырга кирәк. 

Аня. (юлына аркылы төшә) Костя, тукта инде! 
Костя. (этеп җибәрә) Кит моннан. 
Аня. Костя! 
Маша. Костя, тимә аңа! Синең алда ни гаебе бар соң? 
Костя. О, нинди кавалер! Барысы да аны яклый. (Игорьгә) Дөрес юлда   түгел син. Аняны түгел, менә бу яклаучыңны иркәлә. Бозау үпкән  иреннәре баллырактыр.

Маша. (сәнәк ала) Җир бит! Чәнчим бит хәзер! 
Костя. Син нәрсә? Ташла сәнәгеңне! 
Маша. Югал моннан! 
Костя. Китәм. Сәнәгеңне ташла. 
Маша. Чыгып кит! 
Костя. Китәм, китәм. Тик киткәнче аның белән (Аняга күрсәтә) бик  әйбәтләп сөйләшәсе бар. 

Аня. Сөйлә тизрәк, аннары күземнән югалырсың. 

Костя. Ашыкма. Ашыккан ашка пешкән, якынрак кил.

     Аня белән Костя бер читкә китәләр. Маша сәнәген куеп Игорь янына килә. 
Аня. Нәрсә кирәк сиңа? 
Костя. Син! (Аняны эләктереп ала) 
Аня. (Костяның кулларын алып ташлый) Беркайчанда! 
Костя. Төрмәдә синсез интеккәннәремне белсәң икән син! 5 ел шушы очрашуны көтеп тилмердем. Озын-озак биш ел буена уйларымда син генә булдың, биш ел сине иркәләү турында хыялландым. 

Аня. Юкка хыяллангансың. Мин беркайчан да синеке булмаячакмын. 
Костя. Төрмәгә кадәр минеке идең, хәзер дә минеке булырсың. Мин  сине беркемгә дә бирмим. 
Аня. Мин башканыкы. Бар үзеңнең хатыннарың янына, алар сине яхшырак иркәлиләр бугай. 

Костя. Ябылганчы мин сиңа кирәк идем. Хәзер, димәк, юк. Тыңлале, чибәркәй, төрмәгә дә синең аркаңда эләктем бит мин.

Аня. Ялгыз хатыннарны көчләргә мин куштыммы?

Костя. Ә кем мине шушы юлга чыгарды? Кем мине юкәлеккә чакыра иде? Кемгә үсмер чактан ук мужик кирәк булды? Сиңа түгелме? 

Аня. Җитте сиңа! (Китә, аңа Костя иярә.) 
Игорь (кулы белән күзен каплап). Маша...

Маша. Күзеңә эләктеме? Күгәреп чыгар инде. Кесәмдә бакыр акча да юк ичмасам. 
Игорь. Бер нәрсә дә кирәкми. Янымда гына бул. 

Маша. Яулыгымны салкын суда чылатыйм әле. (Яулыгын салып, чыгып китә, бик тиз әйләнеп керә) Авырткан урыныңа куеп тор. 
Игорь. Рәхмәт, Маша. (Машаның кулыннан тота) 
Маша. Җибәр. (Кулын тартып ала) 
Игорь. Маша! Ай! 
Маша. Авыртамы? Кайсы җирең? 
Игорь. Кабырга астында.

Маша. Бигрәк кансыз шул. Бик авыртамы? 
Игорь. Түзәрлек. Ай! 
Маша. Игорь! (Кабыргаларын тотып карый)
Игорь. Маша... (Аня белән Костя әйләнеп керәләр)
Аня. Җитте, дидем! 

Костя. Юк инде, тыңлап бетер. Салган баштан сугышып төрмәгә эләктем. Ә син шул чакта башка мужикларны назладың. Костя берни дә белми, дип уйлыйсыңмы? Костя бар нәрсәне белеп торды, аңардан берни дә яшерә алмассың. Соңгы 5 елда кайларда булдың, кемнәр белән яшәдең, ниләр майтардың – барысын да беләм! “Педагог” имеш! Монда синең диплом сатып алганыңны да, стриптизерша булуыңны да белмиләр шул.

Аня. Кем сөйләде бу гайбәтне? 

Костя. Гайбәт түгел, дөресе шул. Бар маҗараларыңны дә беләм.  Аргоня җиткереп торды. 

Аня. Бәдбәхет! Ул бит миңа беркемгә дә сөйләмим, дип ант итте,   дәшмәсен өчен күпме түләдем мин аңа!

Костя. Димәк, дөрес булган икән. Менә шулай, шлюшка. Минем дуслар җитәрлек, ни сорасам, шуны эшләделәр. 
Аня. Костя, үтенеп сорыйм, болар турында беркемгә дә әйтмә. Түлим мин сиңа. Кызган мине, зинһар өчен! 

Костя. Акчаларың кирәк түгел, миңа үзең кирәк! 

Аня. Юк! Мин моны эшли алмыйм, ярамый миңа! 

Костя. Башкалар белән була, минем белән юкмы? 
Аня. Юк! 

Костя. Бәлки миңа түләргәдер? Син бит анда байларны гына назлагансың? Бер төн өчен күпме ала идең? (Акча төргәге чыгара) Җитәме?

Аня. Берни дә кирәк түгел. Калдыр мине, зинһар! 

Костя. Ярты сәгать сиңа. Йә безнең элекке урынга киләсең, йә бүген үк чын йөзеңне ачам. 

Аня. Костя, аңла инде, ярамый миңа. Мин кияүгә чыгам. 

Костя. Беләсең, мин үз сүземдә торам!

Аня. Костя, ялварып сорыйм... 

Костя. Ярты сәгатең бар. Вакыт китте. 
Аня. Костя, туктале... 

Костя. Пока, “кияү”! Пока, Марусенька! 
Аня. Костя!
Костя китә. Аня тораташтай катып кала. Бераздан Игорь янына килә. 
Аня. Нык эләктеме? 
Игорь. Бераз бар инде. 
Маша (Аняга). Нәрсәләр сөйләде ул сиңа? 

Аня. Ай, күлмәгеңне ерткан бит. Гафу ит мине, ни кыланганын үзе дә белми. 

Игорь. Бар җиргә дә танавын тыга торган кеше ахрысы ул. 
Маша. Сал күлмәгеңне, тегеп бирәм. 
Аня. Ә син кая тыгыласың? Синнән башка да тегүчеләр табылыр!

Маша тавыш-тынсыз китә.
Игорь. Аня, нишләвең бу? Ул бит синең апаң. 
Аня. Бар дөньясы миңа каршы. Нигә генә дип монда алып кайттым инде мин сине? Боларсыз да өйләнешкән булыр идек. Алар барыбер мине аңламаячаклар. Сал күлмәгеңне, тегим. (Игорь күлмәген сала.) Сөеклем, мин сине югалтудан куркам. 
Игорь. Курыкма, беркая да югалмам. 
Аня. Әйдә, өйгә керәбез. 

Игорь. Әти-әниеңнең күзенә мондый кыяфәттә күренәсем килми.

Аня. Алайса, мунчага бар. 
Игорь. Юк, мин монда гына торам. 
Аня. Ярый, мин хәзер чыгам!

Аня кереп китә. Федосья чыга, Игорьне күреп, янына килә. 

Федосья. Кияү балакай, кил әле яныма. 
Игорь. Нәрсә, түтәй? 

Федосья. Син чынлап та өйләнергә телисеңме? 

Игорь. Теләмәсәм монда кайтмас та идем. 
Федосья. Сине бер дә Аннага өйләндерәсем килми бит әле. Марусяга булса, сөенер генә идем. Ә Анна... Ул бит... 

Игорь. Нәрсә Анна? 

Федосья. Миңа әйтергә дә ярамый инде. (Як-ягына карана) Эй, нәрсә булса, шул булыр, әйтәм. Үкенерсең, азгын ул. Бала чактан ук Костя белән ниләр генә кыланмадылар. Хәтта мәктәптән дә куып чыгармакчылар иде. Герасим үзе барып, ничектер җайлап кайтты. 

Игорь. Туй алдыннан гайбәт чәчеп йөрмәгез. 

Федосья. Ышанмый бит әле! Менә крест. (Чукына) Миңа ышанмасаң Марусядан сора. Бер тамчы да хөрмәт итмим мин аны. Җилбәзәк ул, җтмәсә усал да, атасына охшаган. Бу йортта Маруся бәхетле булырга тиеш, тик ходай нигәдер киресенчә эшли. (Еракка карап) Эшли дә эшли мескенкәем, бар эш аның өстендә. Син булса да сөйләш аның белән, җанын тынычландыр. Зурдан зур кайгысы бар аның. Мин өйгә кереп Аняны чыгармый торырмын, ә син сөйләш аның белән. (Маша ягына күрсәтә. Федосья кереп китә. Чиләк күтәргән Маша керә) 

Игорь. Маша! (Маша туктамый) Маша, кил әле, утыр яныма. 
Маша. Юк, Аня күрер. 
Игорь. Сиңа соравым бар. 
Маша. Сора, тыңлыйм. 
Игорь. Маша, аңлат әле, ни булды соң монда? 
Маша. Костяны әйтәсеңме? 
Игорь. Костяны, Аняны, сине... Маша, бик әйбәт бит син! 
Маша. Син дә миннән көләсеңме? 

Игорь. Көлмим, дөресе шул. Миңа һәрвакыт сабыр, кешелекле, йомшак күңелле кызлар ошый иде. 

Маша. Син бит мине бөтенләй дә белмисең. Бәлки мин бик усалдыр? 
Игорь. Усал түгеллегеңне матур күзләреңнән күрәм. 
Маша. Ә Аня? Аңа ияреп кайткансың бит, әллә инде ошамый да башладымы? 

Игорь. Аня бөтенләй икенче. Аны аңлар өчен бик күп тоз ашарга кирәк. Ә син ачык китап кебек. Әйт әле, бу йортта кем син: үз кызларымы, әллә бер чит-ятмы? Нигә алар сине әз генә булса да хөрмәт итмиләр, нигә... 

Маша. Бер нәрсә дә сорашма, туганлашкач белерсең. 

Игорь. Минем хәзер беләсем килә. 

Маша. Юкка кайткансың син монда, үкенерсең. 
Игорь. Син минем өчен куркасыңмы? Юк, Маша, монда кайтуым юкка гына түгел. Сине очраттым бит! 

Маша. Ни сөйлисең син? 

Игорь. Беренче тапкыр сине күл буенда күрдем, яныңа килмәкче идем, китеп бардың. Чуар йөрәкле дип уйлама, үзеннән-үзе шулай килеп чыкты. Аңлата да алмам. Йөрәгем шулай хәл итте... 

Маша. Кирәкми, сөйләмә. 

Игорь. Аня белән икегезне чагыштырып карыйм. Мин аңа ияләштем, шул гына. Ә сиңа... Җанымда зур бер хис яралуын тоям. 

Маша. Яшьлегем үтеп бара, зур хисләргә мин инде лаек түгел. 

Игорь. Син изге җан. Гомерем буе синдәйне очратырга хыялландым. 
Маша. Үз-үзеңне алдама. 
Игорь. Маша, әйт әле, аз гына булса да ошыйммы мин сиңа?

Йорттан Аня чыга. 

Аня. Менә тектем. (Аптырап) Нәрсә булды сезгә? (Машага) Ә син нәрсә эшлисең монда? (Маша китә)
Игорь. Маша, тукта. Аня, тыңлале мине... 
Аня. Юк, ышанмыйм. Игорь, ничек була инде бу? Синме соң бу? (Машага) Кереп китәсеңме, юкмы син? 

Игорь. Маша китмә. 
Аня. Син мине шушы карачкыга... Күралмыйм! 

Игорь. Аня...

Аня. Кемне кодаларга кайттың соң син? 

Игорь. Аня... 
Аня. Күралмыйм сине! (Күлмәкне Игорьнең йөзенә ыргыта. Машага.) Мин синнән беләсеңме нәрсә ясыйм? Килбәтсез, телсез, сасык! Кеше кияүләренә күз сала бит әле ул, оятсыз! (Машаның чәченнән эләктереп, кыйный. Игорь аларны аралый.) 
Игорь. Аня, тукта! Нишлисең син? Туганың бит!

Аня. Үтерәм мин аны! (Маша китә) Син дә ычкын моннан, икегезне дә күрәлмыйм.

Игорь. Аня... 
Аня. Игорь, кит, зинһар. Үземне генә калдыр. Алайса, икегезне дә өзгәләп атам. (Игорь китә. Аня үксеп елый. Ирина керә.)
Ирина. Аня, ни булды? 

Аня. Берни дә юк. 

Ирина. Нигә елыйсың? Әнкәй сине кияве белән кайтты, дигән иде. 
Аня. Ике йөзле ул. Мин югында апага бәйләнеп маташа. 

Ирина. Кит аннан! 
Аня. Тегесе дә бит, янында басып тора, макака. Сөенгәндер инде, матур егет караган бит! (Тора) Үтерәм мин аны, эзе дә калмасын! 

Ирина (туктата). Аня, җүләрләнмә. 

Аня. Туйдым мин мондый тормыштан, яшисем дә килми. 
Ирина. Ни лыгырдыйсың син? 

Аня. Игорь белән танышкач, ниһаять, үз бәхетемне таптым, дип сөендем. Башкалар кебек тыныч кына яши башлармын, дип уйладым. Иркенләп яшәргә дә бирмиләр бит! 

Ирина. Кешене көчләп яраттырып булмый шул. Абыеңны гына күр: кайда йөри, ниләр уйлый – беркем белми. Яратмый ул мине, яратмагандыр да. Ә мин аңа үлеп гашыйк идем. 
Аня. Ә хәзер?

Ирина. Хәзер дә яратам. Тик, читләшеп, минем сөюемне дә үтерә. Аның яраткан кызы булган, өйләнешмәкче дә булганнар, ахры. Ник кердем араларына, никләргә аердым. Без, кызлар, чибәр егет күрсәк, дөньябызны онытабыз шул. Әтиең дә абыеңның миңа өйләнүен теләде, аңа начальник - кода кирәк булган. Инде хәзер өйдә торганы да юк, кемедер бар бугай. Аңа китәм, дисә, нишләрмен. Өйгә кайтса да бала белән генә сөйләшә, уйный. Ә мин әллә бар, әллә юк. Күтәрелеп тә карамый, караса да күрми, бугай. Минем янда бала гына тотып тора аны. Кайчакларда ул аны күкрәгенә кыса да елый. Аня, син дә ялгышма. 

Аня. Юк инде, җиңгәм, Игорьне беркемгә дә бирмим. Ул минеке! Минеке! Абыйның шулай булуына син үзең гаепле. Исеңә төшер әле, үткән ел варьетеда кем белән утыра идең? Имеш, аны мәктәптән курсларга җибәргәннәр. Ә син шәһәргә аның белән очрашу өчен барган булгансың. Гаиләсе булган хатын төнлә варьетеларда стриптиз карап йөрми ул! 

Ирина. Авызыңны яп! Мин сиңа дөресен әйттем. Ул минем курсташым гына. Бер уйламаганда урамда очраштык та, ул чакырды. Бераз күңел ачып алырга ярыйдыр бит, авылда болай да берни күрмичә яшибез. Син яшь кеше бит, мине аңларга тиеш. 
Аня. Нинди намуслы, тугры кеше табылган! Ышанмыйм мин сиңа! Мине күргәч тә чыгып сыздың бит. 

Ирина. Аня, юкны сөйләмә! Оят түгелме сиңа? 

Аня. Оят төтен түгел, күзгә керми. 

Ирина. Тәмам бозылып беткәнсең син. Педагог булмакчы, бит әле. Нинди педагог инде син? Сөйрәлчек! 

Аня. Син үзең сөйрәлчек! 

Ирина. Оятсыз! Күпме хатыннарның ирләрен аздырып, тормышларын боздың, күралмыйм сине! (Китә) 
Аня. Мине анда күрүең турында тыныңны да чыгарма, яисә абый барысын да беләчәк!

Федосья (йорттан чыга). Китәм, китәм, озак кунаклады, кунарга калыр, дип курыкма. Анна чакырганга гына кердем. Минем үз йортым юкмы? Эх, Анна, кызым... (кочакларга итә) 

Аня. Хет син бәйләнмә! Йөрисең монда, себерелеп. 

Федосья. Син, кызым, мине рәнҗетмә. Себерелеп йөрергә мин сөйрәлчек түгел, оялырдай эшләр кылганым юк. Чит ирләрне дә аздырмадым. Менә син ул сөйрәлчек! 

Аня. Хәзер үк чыгып югал, карт кеше дип тормам. 

Федосья. Син мине куркытма, җир бит. Тьфү! Сөйрәлчек!

Костя керә, кул чаба. 
Костя. Браво! Әфарин! Федосья түтәй, тагын әйт әле берне катырак итеп! 
Федосья. Синнән дә курыкмыйм. Бар уйлаган уйларыңны белеп торамын. Тагын бер генә кат ишегемне шакып кара, мин сине... 
Костя. Кайчан ишегеңне кактым әле? 
Федосья. Синең ишеләрдән курыкмыйм мин. Өемә кереп кенә кара. Һәр карават, һәр ишек астында балта ята, белеп тор! 

Костя. Кемгә кирәк син?! Эх! 

Федосья. Бармагың белән генә тисәң дә, иртәгә үк гариза язам. Иртәгә үк утыртам. (Китә) 
Костя. Нәрсә, тормышлар синеңчә түгелме?

Аня. Бер адым калмый, нәрсә дип артымнан йөрисең? 

Костя. Кисәтергә килдем.

Аня. Нигә тормышымны бозасың? Синең алда ни гаебем бар? 

Костя (сәгатена карый). 60 секунд вакытың калды. 

Аня. Ни кирәк сиңа? Әйт кенә, барын да табам. Кием? Фатир? Машина? Барысы да булыр. Мине генә тынычлыкта калдыр. 

Костя. 45

Аня. Кызлар кирәкме? Ниндие кирәк, шунысы белән таныштырам. Иркенләп яшәргә генә бир. 

Костя. 30 секунд. 
Аня. Күралмыйм мин сине! Үтерер идем! 

Костя. 10 секунд.

Аня. Аяз көндә яшен суксын сине. 

Костя. Вакытың бетте. Хәзер минем вакыт башлана. (Аняны эләктереп ала) Син мине фатирга, машинага, чүпрәк-чапракка кызыгыр, дисеңме? Юк, җанашым, Костя берәрсенең юлына төшкән икән, үлгәнче шунда басып торачак. Миңа бер ни дә кирәк түгел. Миңа син, синең берсүзсез буйсынуың кирәк. Минем кебек сине беркем дә назлый, иркәли алмас. Биш ел түздем, инде түземлегем бетте. Киттек! (Аняны төрткәли)
Аня. Синең белән беркая да бармыйм. 

Костя. Барасың... Әле ничек кенә барырсың... 

Аня. Кычкырам бит! 

Костя. Кычкырып син үз-үзеңә кабер казыйсың. Әйдә! (Төрткәли) 

Аня. Кагылма миңа! 

Костя. Атла! 
Аня. Бармыйм! 

Костя. Барырсың! Йөгерә-йөгерә барырсың! (Кыйный)
Аня. Мә, мә, тыгыл! 
Костя. Күптән шулай кирәк иде!

Аняны кулыннан эләктереп алып китә. Игорь соңгы сүзләрен тыңлап тора. Икенче яктан Маша керә. 
Игорь. Маша...

Маша. Кит.

Игорь. Киттек минем белән. Анядан курыксаң, качып китик. 
Маша. Мин алай булдыралмыйм. 
Игорь. Мин сиңа ошамыйммы? 
Маша. Ошасаң да китә алмыйм. 
Игорь. Ни өчен? 
Маша. Китәргә ярамый миңа. 
Игорь. Нигә? Сине монда нәрсә тотып тора? Аня киткәнеңне сизмәс тә, аның башка эшләре бар. Хәзер инде мин аңа барыбер өйләнмәячәкмен. 

Маша. Юк, Игорь. 

Игорь. Әтиеңнән куркасыңмы? Үзем сөйләшермен, аңлар ул. 

Маша. Юк, юк! Әти белсә – беттем. 
Игорь. Миңа ышанмыйсыңмы? 

Маша. Ышанам. 

Игорь. Ошатмадың син мине. 
Маша. Алай бик яхшы кеше булгач, ярдәм ит миңа. 
Игорь. Синең өчен барын да эшлим. 
Маша (каранып). Миңа вакытлыча гына булса да яшәп торыр өчен урын кирәк. Авылдамы, шәһәрдәме – барыбер, моннан гына ераграк булсын. Мин синсез дә күптән киткән булыр идем, тик паспортым юк, әти яшереп куйды да бирми. Миңа бер баш төртер урын гына кирәк. Эштән курыкмыйм, теләсә нинди эшкә дә барырга риза. 

Игорь. Безнең торыр җиребез дә, башкасы да булыр. 
Маша. Юк, юк, син минем белән бәйләнешергә уйлама да, соңыннан үкенерсең. 
Игорь. Ни булса да үкенмәм. 
Маша. Син минем турыда барысын да белеп бетермисең. Минем... балам бар. 
Игорь. Балаң? Кайда соң ул? 

Маша. Кычкырма, ишетмәсеннәр. Минем нарасыем, җимешем, күз 
нурым балалар йортында. 
Игорь. Яраткач, ни өчен үз балаңны анда калдырдың? 
Маша. Мин илткән, дисеңме әллә. Роддомнан чыккач та, әти илтеп куйды улымны. Гомерем буе шул әти аркасында газапланам. Үз баламны да күкрәгемә кысып сөя алмыйм. Хәзер инде аңа 4 яшь. Узган ел, әти больницада ятканда, янына барып килә алдым. Игорь, сабыемны үзем үстерәсем килә. Ярдәм итсәң, ни теләсәң шуны үтәрмен.

Игорь. Әтиең ни өчен алай эшләде? 
Маша. Аңа байлык, исем кирәк иде. Шуңа да мине бер начальник баласына кияүгә бирмәкче булды. Яныма якын да җибәрмәгәч, әти белән сөйләшеп, бер шимбәдә, мин мунчада чакта, кереп көчләде. Шуңардан соң аңа кияүгә чыгар, дип уйлагандыр. Эх, Игорь... (Елый) 

Игорь (кочаклап). Елама, Маша. 
Маша. Әтине күралмыйм мин, ләгънәт төшсен аңа. 
Игорь. Аңлыйм мин сине. 
Маша. Ярдәм ит, башымны алып күптән чыгып китәр идем, тик... Торыр урын, паспорт кирәк. Ярдәм ит. 
Игорь. Маша, паспортны яңаны ясатып була. Торырга бүлмә частькә баргач бирерләр. Балаңны алабыз да, китәбез. Улыңның исеме ничек? 
Маша. Митя... Дмитрий, Дмитрий Кулаков. Хәзер инде минем турыда барысын да беләсең. Аняга әйтмәдем. Әтиләр генә белә. Тагын Федосья түтәй, аңа үзем сөйләдем. Ул мине һәрвакыт яклап килде. Авырлы чакта әти мине яшереп тотты, кешеләргә күрсәтмәде. Баланы районда түгел, шәһәргә барып таптым. Ә син мине яратам, дисең. Язмышларны бәйләмәкчесең. Менә шулай, Игорь. 

Игорь. Мин сине чынлап яраттым, Маша. Синең дә, баланың да бер гаебе юк. Мин аны үз улым кебек үстерермен. Тагын балаларыбыз булыр. Бездән дә бәхетлерәк җаннар булмас. 

Маша. Мине уйлама, башка белән таныш, өйлән. 

Игорь. Миңа син генә кирәк, Маша. Әйдә болай сөйләшәбез. Мин бүген үк Чабаксарга китәм, ә иртәгә таңнан балалар йортына барам. Митяның документларын әзерләргә кушам. Аннары аны алабыз да китәбез. 

Маша. Ничек әйбәт булыр иде. Бәла генә килеп чыкмасын. 
Игорь. Маша, әйт әле, йөрәгеңдә минем өчен урын бармы?

Маша Игорьнең күкрәгенә башын куеп елый. 
Игорь. Маша, нигә елыйсың? 
Маша. Сөенечтән, бәхеткәем минем.
                   Кычкырып Федосья йөгереп керә. 
Федосья. Йә, ходам! Асларында җир дә убылмый ичмасам. Тьфу, оятсызлар! Йөрәгем сикереп чыга, дип торам. Бакчага чыксам, карлыган куаклары астында тегеләр... (Йорттан Герасим чыга.) 
Герасим. Ни булды? Нигә акырасың? 

Федосья. Мин... (авызын каплый) Берни дә юк. 

Герасим. Кеше куркытып йөрисең. Төн уртасында кем шулай кычкыра инде? 

Федосья. Бакчага балалар кергән, алма урлыйлар. Ботакларын сындырмагыз, җирдәгесен җыегыз, димен... 

Герасим. Лиза өстәл әзерләде. Әйдәгез өйгә! 

Федосья. Ни бит әле... 
Герасим. Ә Анна кайда? Саңгырауландыгызмы әллә, ник дәшмисез? Кияү, синнән сорыйм. (Анна керә) 
Аня. Мине сагынып та өлгердегезме әллә? Менә ул мин! Туй ясарга телисезме? Мин әзер. 
Игорь. Гафу үтенәм. Яңа гына авыл советыннан килеп әйттеләр: мине военкоматка чакыралар. Срочно, диделәр. 

Герасим. Ничек инде ул алай? Ә без? 
Аня. Игорь, мин дә синең белән! 
Игорь. Юк, хәзер инде соң. Үзем генә китәм. Борчылма, сине кайтып алырмын. 
Герасим. Алар сине ничек тапканнар соң? 
Игорь. Чабаксарда сезнең адресны әйтеп калдырган идем. Гафу 
итегез. Служба! (Игорь китә. Барсыда аптырашып карап калалар.) 
Икенче көнне, шунда ук. Кичке як. Сәхнәдә Аня, Лиза, Герасим, Маша.    

        Герасим үз-үзенә урын тапмыйча  ишекле-түрле йөренә.

Аня. Һаман юк. Үзем барып барысын да белеп кайтам.

Герасим. Койрыгыңны кысып, тик кенә утыр. Минем кызларым, этләр кебек егетләр артыннан чабып йөрергә, сөйрәлчекләр түгел.

Аня. Бәлки аны частька җибәргәннәрдер. Бәлки монда кайтып килергә дә рөхсәт бирмәгәннәрдер.

Герасим.  Алай булса, шалтыратыр иде, телефон бар бит. Юк, ул мине хур итмәкче булган. Военкоматка да китмәгәндер әле ул, качкандыр.

Лиза.  Алай димә инде, Герасим.
Герасим. Ул миңа башта ук ошамады. Ышанып, тормыш корырдай кеше түгеллеге күренеп тора. (Аняга) Син үзең гаепле. Чибәр егеткә кияүгә чыга имеш. Аның матурлыгы миңа пычагыма мени, картина түгел бит ул карап торырга! Миңа ныклы тормыш корырдай, хатын-кызга камыт кигерердәй кияү кирәк. Бер файдасы да булмагач, нигә әле мин аңа кызымны бирергә тиеш?

Аня. Әти, мин аны яратам.
Герасим. Синең мәхәббәтең абзар артында гына кирәк. Мәхәббәт кирәк икән, чын ир-атны ярат, моның ишене түгел. Талашмагансыздыр бит?
Аня. Без бит бер атна гына таныш, нәрсәгә талашыйк инде.
Герасим. Вәт, әкәмәт! Бер атна эчендә  әллә ниләр кырмакчы булганнар. Китүе бик яхшы булды, юлларына ак җәймә.

Лиза. Герасим... 
Герасим. Нәрсә Герасим да, Герасим?! 60 ел инде мин Герасим! Моңа кадәр әле беркемнең дә миннән көләргә батырчылыгы җитмәде. Бу малай актыгына гына бирешеп тормам. 

Аня. (Машага) Әллә син берәр кирәкмәгән сүз әйттеңме? 
Маша. Мин аңа берни дә әйтмәдем.
Аня. Алайса нигә терәлешеп басып  тора идегез. Гайбәтемне чәйнәдегезме?
Маша. Юк.
Аня. Синнән иртәрәк кияүгә чыгар дип котың очкандыр.  Синең кияүгә киткәнеңне көтеп миңа да 30 яшькә җитәргәме әллә? Нәрсә лыгырдадың, әйт тизрәк!
Герасим.  Син, Маруся, кара аны, бер оятлы иттең мине, тагын берәр нәрсә кыландырсаң, шушы кулларым белән буып ташлыйм. 

Лиза.  Герасим...

Маша. Нигә барыгыз да миңа ташланасыз? Нинди начарлыгым тиде соң? (Елый).
Аня. Мин сине көтеп торырга җыенмыйм, барыбер кияүгә чыгачакмын! (Костя керә.)
Костя. Дөрес, Аня, кияү яныңда гына йөри, тот та чык. Герасим дәдәй, каршы ал, кызыңны сорарга килдем.
Герасим. Мин сиңа кызымны түгел, әбиемне дә бирмим.
Костя. Шулкадәр начар кеше мени мин? Яхшы яшәрлек акылым, эшләрлек көчем юкмы? Борчылма, кызың иписез утырмас.
Герасим.  Урлашып булса да тамагын туйдырырсыңмы? Урланган ипинең тәме юк шул ул. Эшләп тапсаң гына искитмәле тәмле була ул. Ә син төрмәдә утыра торгач, әзергә өйрәнеп беткәнсең. Иректә түгел, төрмәдә синең урының. 
Костя. Катырак бәрелдең бит әле син, Герасим дәдәй (абый)?
Герасим. Төрмә сакчысы сиңа дәдәй.
Костя.  Әйткән сүзләрең өчен үкенергә туры килмәсен, Герасим дәдәй. Мин монда шаярыр өчен түгел, кызыңны алырга килдем.
Герасим.  Бирермен мин сиңа кыз, тот капчыгыңны!
Лиза. Ходай хакы өчен туктагыз! Костя, ни сөйлисең син?
Костя. Ни уйлыйм, шуны сөйлим. Йә, бирәсеңме миңа Аняны?
Герасим. Хәзер үк югал күземнән, яисә мин сине...
Костя. Нәрсә, әйтеп бетер, нишләтәсең мине? Телеңне йоттың мәллә? Кара аны, үпкәләп куюым да бар, хәзер бирмәсәң, соңрак үзең үк, ал, дип, ялынырсың. Менә ул чакта инде уйлап карармын: алыргамы, юкмы, лаеклымы ул миңа кияүгә чыгарга, юкмы?!
Лиза. Костя, улым, кит, зинһар. Синнән башка да кайгыбыз баштан ашкан. (Игорь керә).
Игорь. Исәнмесез! Ачуланмагыз, иртәрәк кайтып җитәлмәдем.

Костя. (Мыскыллы елмая). Менәтерәк, сагынып көткән кунагыбыз да кайтып җитте. Иртә-таңнан көтә-көтә күзләребез күгәрде бит! Кая югалды икән безнең кияү, Анядан шәбрәген тапкандыр, дип, бик каты борчылдык.
Аня. Игорь, военкоматта ни әйттеләр?
Игорь. Бер атнадан мин частьта булырга тиеш. Аңа кадәр туй ясарга да өлгерербез.
Герасим. (Тыныч тавыш белән) Ярый, әйдәгез барыгыз да өйгә керегез. Сүзебез урам өчен түгел. (Игорь белән Маша күз карашлары белән генә аңлашалар. Барысы да өйгә керә, Костя да кермәкче, Герасим аны туктата). 
Герасим.  Оятың синнән җәяүләп качкан икән, йортымда синең өчен урын юк.
Костя. Бу сүзләреңне истә тотармын. (Герасим  кереп китә. Костя китәргә җыена, Иринаны очратып туктап кала.)
Ирина. Сәлам.
Костя. Сәлам. Туктале.
Ирина. Ни кирәк?
Костя. Сөйләшәсе бар. Хәзер анда берәүне кияүгә бирмәкчеләр. Шул прапорщикка әйт: исән чагында кайтып китсен.
Ирина. Ходаем, нишләмәкче буласың, Костя?
Костя. Герасим дәдәй ишетерлек булмасын, колагына гына әйт.

Ирина. Кешеләрнең бәхетен күпсенәсеңме?

Костя. Күп сөйләшеп торырга яратмыйм мин. Әйт, кайтып китмәсә – үтерәм!

Ирина. Костя! Йә, ходай! (Костя китә. Герасим чыга, карана)

Герасим. Ә, килен, синме? Өйгә кер, нәрсә булды, йөзең качкан?
Ирина. Берни дә юк, болай гына...
Герасим.  Миша кайда?
Ирина. Белмим, өйгә кайтып күренгәне юк. Әткәй, нәрсә дә булса эшләргә кирәк, югалтам бугай мин аны.

Герасим. Иркенләп яшәргә дә ирек бирмисез, әле бер, әле икенче җәфагыз чыгып тора.

Ирина. Беләсезме, ул нәрсә диде: “Әти янына бар да шуның белән яшә, минем сиңа өйләнәсем килмәгән иде”, ди.

Герасим. Кычытмаган җирләрен дә кашырмын мин ул малайның! Ярар, өйгә кер, кайтыр әле. (Ирина керә. Федосья килә, кулында күчтәнәчләр).

Федосья. Герасим! Герасим! (Герасим аңа карамыйча өйгә кереп китә). Артык кашыкка санады бугай. Усал шул ул, усал, мәкерле дә (эчкерле дә). Ризыкларын ашап бетерермен, дип курыкты микән. Мин үзем дә буш кул йөрмим бит. Үпкәләтмәкче булгандыр да, мин үпкәләүчеләрдән түгел. (Үзенең күзләренә яшь тула). Их, гомеркәйләрем ялгыз үтте, үзем теләп алмадым бит, шулай язгач, нишлим? (Федосья моңсу җыр җырлый, елый. Маша керә, кулында сумка).
Маша. Федосья түтәй!
Федосья. Ә? Маруся, синме ул, куркыттың бит.
Маша.  Федосья түтәй, ярдәм итче миңа. Менә моны өеңә илтеп куй (сумка бирә). Анда Митяның һәм үземнең киемнәр.
Федосья. Нәрсә-ә-ә?
Маша. Без Игорь белән сиздермичә генә китәргә җыенабыз.  (Федосья, кычкырып җибәрүеннән куркып, авызын каплый). Кичә ул военкоматка дигән булып балалар йортына барып кайтты. Мин әле аның белән сөйләшеп өлгермәдем, шулай да күз карашыннан аңладым, эшләре барып чыкан бугай. Митьканы алып китәчәкбез. 
Федосья. Менә  монысы әйбәт булган. Мин дә аңа Анна белән бәйләнешмә, дигән идем. Бир сумкаңны. Мин синең өчен утка да, суга да, керермен. Әтиең үлмичә бу йортта барыбер рәхәт күрмәячәксең. Баланы алгач, кая китәсез?
Маша. Игорь үзе белән алып китмәкче. Яратам, ди.
Федосья. Кит, кит, яхшы егеткә охшаган. Бер дә икеләнеп торма, кит. ә үзең? Үзең аны яратасыңмы соң?
Маша. Белмим, күңелем аңа тартыла сыман. Их, Федосья түтәй, ниләр булып бетәр инде?
Федосья. Бар да әйбәт булыр, мин әйткән  иде, диярсең. Аннага шул кирәк аңа. Әнә Костясы белән китсен.

Маша. Капкаңны бикләмә. Игорь белән сөйләшәм дә, сумканы кереп алырмын.
Федосья. Ярар, кызым, ярар. Бар ишекләремне ачып куярмын. (Маша бер якка, Федосья бер якка китәләр. Йорттан Игорь, аның артыннан Аня чыга.)

Аня. Игорь! (Игорь туктый). Игорь, җыен, без китәбез.
Игорь. Аня, мин беркая да китмим. 
Аня. Вакытыбыз бик аз. Әллә кичә аз эләктеме үзеңә?
Игорь. Мин беркая да китмим. 
Аня. Ничек инде китмисең? Синең авылың, синең йортың түгел. Кемгә кирәк син монда? Мин дә беркемгә дә кирәкмим.
Игорь. Мин әлегә беркая да китмим.
Аня. Игорь, аңла инде, әтигә син ошамадың. Аңа башка кияү кирәк.
Игорь. Костя кебекме?
Аня. Син китәсеңме, юкмы?
Игорь. Юк.
Аня. Монда сине нәрсә тота соң, әллә кемме? Әллә теге карачкы ошап киттеме?
Игорь. Апаңны рәнҗетмә, җитәр.
Аня. Моны ничек аңларга инде? (Игорьне тотып селки) Ни булды сиңа? Игорь, моннан  тизрәк китсәк, яхшырак булыр. Костя килсә, үзең үк чыгып чабачаксың бит.
Игорь. Курыкмыйм мин аңардан.
Аня. Берни аңламыйм. Игорь, күзләремә кара әле. Дөресен әйт, ни булды? Хәзер инде мине яратмыйсыңмы? Башка мин кирәк түгелме?
Игорь. Бернәрсә дә сорашма.
Аня. Яратам мин сине. Мин яраткан кебек сине әле беркем дә яратмагандыр. Нигә болай суындың миңа? Костя аркасындамы? Ышанма аңа.
Игорь. Костя белән мин бер сүз дә сөйләшмәдем.
Аня. Димәк, юлыма аркылы төшүче Маруся - минем бердәнбер апам, 30 яшьлек карт кыз!
Игорь. Юк.
Аня.  Син минеке. Минеке! Минеке! Мин сине беркемгә дә бирмим! Үлсәм үләм, тик бирмим! (Кочаклый, үбә) Игорь, сөеклем, бердәнберем, тыңла әле мине....
Игорь. Аня, акылыңа кил.
Аня. Яратам мин сине! Беркемгә дә бирмим! Син – минеке! Мин дә – синеке. Игорь, “Син минеке”, дип әйт.
Игорь. Аня...
Аня. (Кинәт ярсуланып) Йә минеке, йә беркемнеке дә түгел. Мине ташласаң, мин... нәрсә эшләремне үзем дә белмим.
Игорь. Аня, тынычлан.

Аня. Сез, бәлки, Маруся белән күптән сөйләшеп куйгансыздыр? Ничек мин моны башта ук сизмәгәнмен?!
Игорь. Мин беркем белән дә алдан сөйләшеп куймадым.  Әйе, ул миңа ошый. Мин аны үтәли күрәм, ә сине... кем син? Һаман аңлап бетерә алмыйм. Миннән нидер яшерәсең, нәрсәдер әйтеп бетермисең.
Аня. Мин сиңа үзем турында барысын да сөйләп бетердем.
Игорь. Ялган. 
Аня. Дөресен әйттем.
Игорь. Мин сиңа ышанмыйм.
Аня. Апа гайбәтемне саттымы? Кая ул? Йөзен җимерәм хәзер.
Игорь. Аня! (Лиза чыга)
Лиза. Анна, кайда йөрисең син? Кер тизрәк, өстәл әзер. Үзебез өчен түгел, синең өчен тырышабыз бит.
Аня. Нәрсәгә миңа сезнең өстәлегез?!
Лиза. Карале син аны, нәрсә сөйли. Кер әйдә, әтиеңә әйтәм бит!
Аня. Әйт! (Китә)
Лиза. Анна, Анна, дим! (Артыннан китә, икенче яктан Маша керә)

Маша. Игорь...
Игорь. Маша! ( Кочаклый.) Сөеклем минем.

Маша. Балалар йортында булдыңмы?
Игорь. Барысы да тәртиптә. Документларны әзерләрбез диделәр.

Маша. Митьканы күрдеңме?

Игорь. Күрдем. Бик шәп синең егетең! Аның янына килгәнемне белгәч, әтием килгән дип йөгереп килеп кочагыма чумды. (Маша күз яшьләрен сөртә). Авыл советыннан справка (белешмә) аласы бар. Шәһәргә баргач, сиңа психиатрга күренергә кирәк булыр.

Маша. Нигә?
Игорь. Син исән-сау дигән справка (белешмә) кирәк. Әтиең Митьканы балалар йортында калдырганда гариза язган, сине авыру, үзе генә бала үстерә алмый, дигән.
Маша. Тиле, дигән сүз буламы инде ул?

Игорь. Шулайрак.

Маша. Әйтәм аны барысы да миңа тиле дигән исем тактылар, тирә-юньгә әти үзе шундый сүз тараткан булган икән. (Аня керә,тыңлап тора)

Игорь. Безгә моннан китеп өлгерергә генә кирәк. Җыен, тиздән машина килеп җитәр. Караңгы төшүгә басу капкасы янына килеп туктарга кушкан идем. Инде мондадыр.

Маша. Мин әйберләремне җыеп Федосья түтәйгә керттем. Кереп алабыз да китәбез. (Игорь белән Маша китәләр, Аня ишеткәннәреннән катып кала, аннары өй ишеген ачып бар тавышына кычкыра башлый.)
Аня. Әти! Әти! Тизрәк!(Йорттан Герасим белә Лиза йөгереп чыгалар)
Герасим.  Ни булды?
Аня. Әти, Маруся китә.
Герасим.  Нәрсә?
Лиза. Кая китә?
Аня. Белмим, мин аларның сөйләшкәнен тыңлап тордым, Игорь белән китәргә җыеналар. Әти, туктат син аларны!
     Герасим. Җибәрермен мин аны! (каешын ычкындырып) Кайда алар?
Аня. Федосья түтәйгә кереп киттеләр.
Лиза. Ул киткәч, өйдә кем эшләр соң?
Герасим. Хәзер мин аларның икесен дә каеш белән... (Герасим белән Лиза китәләр. Костя керә)
Костя. Аня...
Аня. Ычкын моннан, әнә бара юлың! (Китәргә җыена)
Костя. (Юлына аркылы төшә) Аня, ашыкма.
Аня. Тынычлыкта калдыр мине, нигә син артымнан күзәтеп йөрисең?
Костя. Аня, курыкма, тимим мин сиңа, чын күңелдән сөйләшик әле.
Аня. Чын күңелдән? Син чын күңелдән сөйләшә беләсеңме соң?
Костя. Мин дә кеше бит, Аня. Балачакны, яшьлегебезне искә төшер. Нинди бәхетле идек без!
Аня. Акылсыз идем, тормышны аңламаганмын!
Костя. Мин ул турыда түгел. Ошый идең син миңа. Мин дә сиңа ошый идем. Хәзер дә ошыйсың. Шәһәрдә башка егетләрең дә булгандыр, мин дә ул яктан чип-чиста түгел, әйдә бергә китик. Мин сине дөньядагы иң бәхетле хатын итәрмен.
Аня. Төрмәгә дә үзең белән алырсыңмы? Юк, Костя, минем башка кешем бар.
Костя. (Башы белән күрсәтеп) Тегеме? Мин сине аңа бирмим. 
Аня. Зинһар, тыгылма тормышыма, бәхилләтермен, ни сорасаң, шуны табармын. Минем кебекне тагын очратырсың әле.
Костя. Миңа башкалар кирәкми, миңа син кирәк.
Аня. Юк, беркайчан да.
Костя. Үтенеп сорыйм, түземлегемне сынама. Син йә минеке буласың, йә барысын да әтиеңә сөйлим.
Аня.  Юк.
Костя.  Ну, ярар. Барысы да мин уйлаганча бара. Без хәзер “стриптиз ” операциясен башлыйбыз!
Аня. Ни эшләргә җыенасың?
Костя. Чишен!

Аня. Мыскыл итүдән туктыйсыңмы син, юкмы?

Костя. Чишен, диләр сиңа! Әллә мин чишендергәнне көтәсеңме?
Аня. Кагылып кына кара.
Костя. Карармын! Тиз бул!
Аня. Юк. 
Костя.  Ах! Пардон, син бит анда акча гына чишенәсеңдер. Мә, ал! 
(Аняның аяк астына төргәге белән акча ыргыта)
Аня. Шул акчаларың белән җәһәннәмгә олак!
Костя. Музыкасыз чишенеп булмыймы әллә? Айн момент! (Магнитофон кабыза) Йә, кемгә әйтәләр!(Аняның киемнәрен салдыра башлый)
Аня. Костя, тилермә!
Костя. Без дә күрик әле, стриптизны ничек бииләр икән. Сез бит анда акча өчен чишенергә дә, шәрә килеш биергә дә, бабайлар белән йокларга да риза. Бие!
Аня. Җитте!
Костя. (Йөзенә суга) Бие, диләр сиңа!
Аня. Кабәхәт, күралмыйм мин сине!
Костя. (Суга). Бие!
Аня. Син акылдан язгансың. Ярдәм итегез! 
Костя. (Кесәсеннән кечкенә шешә тартып чыгара). Кислота бу. Битеңә шуны сипсәм, 100 яшьлек карчык та синнән матурырак булачак. Андый йөз белән стриптиз биергә алмаслар, Игорьга да кирәгең калмаячак. Бие, сука!(Шешәнең капкачын ача да, Аняның  баш өстенә күтәрә)  
Аня. Костя! (Әкрен генә) Йә ходам, әнекәем... (Башта әкрен генә бии башлый, аннары азартка кереп китә).
Костя. (Аня янында әйләнеп йөри). Тегендә, мужиклар алдында биегән сыман бие! Яхшырак! Яхшырак! Браво! Браво! 
         (Маша белән Игорьне куып барысы да йөгереп керәләр)
Маша. Мин барыбер китәчәкмен!

Герасим. Беркая да китмисең! Менә сиңа! (Каеш белән кыйный)

Игорь. Җитте Сезгә! (Герасимның кулын эләктереп ала, барысы да Аня белән Костяны күреп алалар. Аня һаман бии).
Герасим. Бусы нәрсә тагы? (Аняга) Нишлисең син? Үтерәм бит хәзер!

Аня. (Костяга күрсәтеп). Ул мине көчләп...

Костя. Герасим дәдәй...
Герасим. Нишләтәсең минем кызны?!

Костя. Герасим дәдәй...
Герасим. Мин синең дәдәң түгел! Үтерәм! (Костяга ташлана, тегесе тиз генә Герасимны эләктереп ала).

Костя. Җитте! Кычкырмагыз миңа! Хәзер инде мине тыңлагыз! (Аняга күрсәтеп) Син шушы кызыңны гына яраттың, барысын да аның өчен генә эшләдең. (Машага күрсәтеп). Ә бусын хезмәтче итеп тоттың.
     Герасим. Синең эшең түгел! Каян табылган бу акыллы баш! Төрмә эте!

Костя. Сөйләгәнне тыңлап бетер! Марусяга бер җылы сүз әйткәнең булмады. Менә хәзер дә кияве алдында каеш белән ярасың. Бәхетен аяк астына салып таптамакчы буласыңмы? Чын бәхеткә ул лаек, ә Аня түгел. Аняны гел яклап килдең, ә син беләсеңме соң Аняның...

Аня. Костя, кирәкми!

Костя. Менә шулай бию аның төп эше инде. Һәр кич ресторанда күңел ачучыларны ләззәтләндереп стриптиз бии кызыгыз. Ә син аны укытучылыкка укый, дип горурланып йөрисең. Хәтта бер курс та бетермәде ул. Ә рестораннан соң кем күбрәк түли, шуның белән типтерде.

Герасим. Югал күз алдымнан, минем кызым беркайчан да моңа бармас.
Костя. Әйе, синең кызың Анна Герасимовна (мыскыллап) “педагог” бит, ничек аңа ышанмыйсың инде. Кәкре каенга терәтергә бик оста ул. Сорап кара әле син аннан - ничә дистә мужик үтте икән кулыннан.
Герасим. Ялган бу! Минем кызларым изгеләр кебек, чип-чисталар.

Костя. Маруся, бәлки чистадыр, ә бусы... (Аняга күрсәтә)
Герасим. Яп авызыңны!
Костя. Затлы киемнәре, алтыннары каян дип беләсез? Әллә үзең   алып бирдеңме?

Герасим. Укытканда мин акча жәлләмәдем.

Костя. Кызың бер җирдә дә укымады. Дипломын сатып алды.

Герасим. Ялган. Чеп-чи ялган бу!
Костя. Ул гына да түгел әле. Аняның Чабаксарда бик хәтәр фатиры, машинасы бар.

Герасим. Бер сүзеңә дә ышанмыйм. Анна, әйт әле, алдаша ул диген. әйт, зинһар! (Аня елый)
Лиза. Төрмәләрдә утыра торгач тәмам юләрләнеп беткән бу. Теле ни сөйләгәнен колагы ишетми.

Герасим. Хәзер үк милиция чакыртам!

Игорь. Аня, ни сөйли ул? Сүзләре ялган бит, шулаймы?

Аня. (Тезләнә) Берегезне дә күрә алмыйм. Акчага корылган бу дөньягызны кәһар суксын! Әйе, бар нәрсәм дә бар минем: фатирым да, машинам да.
Герасим. Нинди акчага?

Аня. Бәхетем генә юк минем, анысын инде акчага сатып алып булмый. Игорь, кадерлем, калдырма мине монда (тезләнгән килеш Игорь янына бара) Мин бөтенләй беткән кеше түгел. Мин сине бәхеткә күмәрмен. Ташлама мине, күз нурым. Минем байлыгым гомеребез азагына кадәр җитәр.
Герасим. Ышанмыйм, барыгыз да акылдан яздыгызмы әллә? Нәрсә соң бу? Куркыныч төш кенәме?
Аня. Әти, әни, кичерегез мине. Костя сөйләгәннәр барысы да дөрес.

Лиза. И аллам...
Герасим. Үтерәм! (Аняга ташлана. Лиза белән Федосья Герасимга ябышалар) Үзем тудырдым, үзем үтерәм!

Федосья. Герасим...

Герасим. Балаларымның иң кадерлесе, иң яратканы мине хур итте. Чыгып кит йортымнан! Бәлам син, балам түгел!

Лиза. Герасим, тукта! Анна...

Аня. (Костяга) Күңелең булдымы инде? Сиңа шул кирәк идеме? (Костяга суккалый) Син генә гаепле, син генә!

Герасим. Барыгыз да чыгып китегез! (Машага) Син дә кит! Бүгеннән башлап минем кызларым юк!

Лиза. Герасим, ни сөйлисең син?

Маша. (Игорьгә) Киттек.

     Лиза. Маруся, балакаем, алтыным, ташлама безне. Синсез нишләрбез? 
Маша. Әни, мин хәзер Игорьдән калмыйм инде. Рәнҗемә миңа.
Герасим. Җир битләр! Мине, үз атагызны алдарга ничек оятыгыз җитте?! (Игорьгә) Каян килеп кердең безнең йортка, берсен сорыйсың, икенчесен алып китәсең. Ә аның баласы барлыгын беләсеңме соң?

Лиза. Герасим... 

Игорь. Мин барысын да беләм, әти. Мин военкоматка бармадым, балалар йортында булдым, оныгыңны күрдем. Үзең оят, намус турында сөйлисең, ә үзең кызыңны сабыеннан аергансың.

Герасим. Бар дөньямны болгаттың! Барыгыз да чыгып китегез!

Лиза. Герасим, кума үз балаларыңны.

Игорь. Фатихаңны алу язмагандыр ахры, киттек, Маша.

Герасим. Мин беркемгә дә фатиха бирергә җыенмыйм. Китегез!

Лиза. Маруся, кияү, мин сезне болай гына җибәрмим. Герасим, әйдә, балаларны кешечә озатыйк. Тагын күрәмме сине, юкмы – гафу ит мине, балам. (Машаны кочаклап елый)
Маша. Әти, әни, сау булыгыз. Кичерегез мине.

Лиза. Маруся!

Аня. Игорь!

Игорь. Аня, гафу ит мине. Син миңа ошый идең, тик ул чын сөю булмаган икән, мин... (Машага карый)
Аня. Син үзең кичер мине. Әти, фатихаңны бир, алар моңа лаек.

Герасим. Юк! Ул минем ризалыгымнан башка кияүгә чыга.  

Аня. (Күзләре сәер ялтырый) Алайса, фатиханы үзем бирәм. Кәләш фатиха алганда фата (бөркәнчек) ябынган булырга тиеш. Игорь, син монда фатаңны оныткансың. (Сумкадан фата белән каплап пычак чыгара, Игорь янына килә. Кинәт, акылдан язган кеше кебек кычкыра.) Игорь, син минеке генә! Ташлама, алып кит үзең белән! Бездән дә бәхетлеләр булмас! 
Игорь. Юк.
Аня. Беркемгә дә бирмим сине, җаным! (Игорьгә пычак белән кадый.)
Игорь. (акрын гына егыла) Маша, ни булды, Машенька...

Маша. (кочаклый) Иго-о-орь! Анна, нишләдең син?! Бәхет кошы иңнәремә тик бер генә көнгә кунды... Игорь, бик яратам сине, берүземне генә калдырып китмә!
Игорь. Машенька... Сөеклем... Бәхетле бул... (Үлә.)
Маша. Иго-о-о-орь!!!

                                              Пәрдә.

